
 Куэд щIауэ, дызэрыщыгъуа-
зэщи, Аруан щIыналъэм хиу-
быдэ Псынабэ къуажэр лажьэ- 
шхэжу къэгъуэгурыкIуэ адыгэ 
жылэщ. Иджыблагъэ дыщыIащ 
абы икIи и нобэрей теплъэмрэ 
цIыхухэм я зэхэтыкIэмрэ гу-
рыхь тщыхъуащ. Щыгъуазэ 
фы хуэтщIынщ Псынабэм я 
къуа жэ унафэщI Балъкъэр 
Хьэжмурат я IуэхущIафэм теу-
хуауэ къыджиIахэм. Пэублэу 
абы кIэщIу щыгъуазэ дыхуи-
щIащ къуажэдэсхэм я бжы-
гъэмрэ псэукIэмрэ.

- Къуажэм унагъуэ 400 дэсщ. 
ЦIыху бжыгъэкIэ 1742-рэ дохъу. 
Мы жылагъуэр Къуэжьыкъуейм 
къыдэкIри, мыбдеж къыщытIы-
сауэ щытар 1928 гъэрщ. Абы 
лъан дэрэ къуажэм зиужь зэпыту 
дыкъокIуэкI, нэхъыжьыфIхэр ди-
Iэу, я щапхъэм дытету. 

- Хьэжмурат, лъэпкъкIэ къапщ-
тэмэ, дауи, и нэхъыбэр адыгэу 
къыщIэкIынщ.

- Къуажэм, адыгэхэм къи-
щынэмыщIауэ, тырку мымащIэу 
щыпсэууэ щытати, хуэм-хуэмурэ 
дэIэпхъукIахэщ, нобэкIэ уна-            
гъуитI дэсыжу аращ, адрейхэр 
псори ди лъэпкъэгъущ.

- ЦIыхухэр гукъеуэншэу псэун 
папщIэ зыхуей-зыхуэфIхэмкIэ 
тэмэму къызэгъэпэщауэ щы-
тын хуейщ. Унагъуэхэм, дызэ-
рыщыгъуазэмкIэ, токымрэ га-
зымрэ ягъуэт. Псынабэ фIэщы-
гъэр щызефхьэкIэ, псыми 
 щы щIэ хъункъым. Фи Iуэху да-
уэ щыт абы теухуауэ?

- Ди псэукIэр къызэгъэпэща 
зэрыхъум теухуауэ зэIущIэ ди 
райо ным щыщекIуэкIхэм деж, 
псыр тыншу, зэпымыууэ зыIэ-

рымыхьэхэр щытхьэусыхэкIэ, сэ 
зыри жызмыIэу сыщысщ, ап-
хуэдэ гукъеуэ диIэкъыми. Гъэма-
хуэм деж цIыхухэр нэхъыбэу 
псым хуэныкъуэн хуей мэхъури, 
пIалъэ кIэщIкIэ щахуримыкъуи 
щыIэщ. Ауэ гукъеуэ къызыхэкI 
щыщIэныгъэ къэхъуркъым. 
Псын щIэу псори дожэри, псыр 
яIэрыдогъэхьэж.

- Къуажэдэсхэм я Iуэху тэ-
мэму къызэгъэпэща хъун па-
пщIэ ЩэнхабзэмкIэ унэ дэтын, 
амбулаторэ иIэн, нэгъуэщI 
Iуэху щIапIэ зэмылIэужьыгъуэ-
хэм хуейщ. Дауэ щыт фи Iуэху 
абы теухуауэ?

- Ди амбулаторэр жьы хъуащ. 
ЩIэуэ тхуаухуэну дыкъагъэгугъа-
щи, дыпоплъэ. ЩэнхабзэмкIэ 
унэ диIэщ. Абы щIэблэм хуэунэтIа 
лэжьыгъэ мымащIэ щокIуэкI. 
Абы и лъэныкъуэкIэ Аруан куейм 
бжьыпэр щызыIыгъхэм дащыщу 
къыщIэкIынщ. 2016 гъэм зэгъэ-
пэщыжыныгъэ лэжьыгъэшхуэ 
щрагъэкIуэкIащи, езы унэр ныкъу-
саныгъэншэщ.

- Къуажэдэсхэм я псэукIэр 
щIым зэрытелэжьыхь щIы-
кIэрщ нэхъыбэу зэлъытар. Да-
уэ къызэгъэпэща хъурэ ар?

- Аукцион зэпеуэныгъэкIэ щIыр 
щыдгуэшкIэ мыарэзыныгъэ мы-
мащIи къешэ. Псом хуэмыдэу 
щIалэгъуалэм апхуэдэ къахокI. 
Сыту жыпIэмэ, лэжьэну хуейуэ, 
ауэ сом зыхуэныкъуэнур яб-
гъэдэмылъу, апхуэдэ лъэкIыны-

гъэ ямыIэу щыIэщ куэд. Лэжьэну 
гукъыдэж зимыIэ къуажэм дэс-
къым. Хьэулей, зи щхьэ 
зымыпIыжыф зыри диIэкъым, 
мащIэ-куэдми псори IэнатIэ гуэр 
пэрытщ.

- Губгъуэм щIы зыщылъымы-
сахэр я унагъуэ хадэм илэжьыхь 
хъунщ, дауи, хуабэщым хадэ-
хэкIхэр къыщагъэхъуу къы-
щIэкIынщ. Сыт нэхъ зэлэжьхэр? 

- Къэхъун къуажэрат апхуэдэ 
лэжьыгъэмкIэ япэ итри, датемы-
жамэ, зыкIи дакъыкIэрыхур-
къым. Хуабэщышхуэхэр яIэщи, я 
къарукIэ хъарзынэу зэрахьэж. 
Унагъуэхэм сыдыхьэмэ, солъагъу 
зы гъэм нэхърэ къыкIэлъыкIуэм 
хагъахъуэу лэжьыгъэфI зэ ры-
зэфIагъэкIыр.

- Къуажэхэр си лэжьыгъэм 
теу хуауэ кIэщI-кIэщIурэ къызэ-
хэс кIухьын хуей мэхъури, 
иджы псту тIэкIу нэхъыфI                    
хъуащ, ауэ гу лъызотэ щIа-
лэгъуа лэр, лэжьыгъэ ямы-
гъуэту жа Iэу, уэрамыщхьэм 
Iуэхуншэу зэрытесым, цIыхухэм 
пхъэнкIийр адэкIэ-мыдэкIэ 
зэрыщ ра кIутым. Фэ апхуэдэ гу-
къеуэ фи мыIэу жыпIэ хъуну?

- Улъыхъуэмэ, апхуэдэ зыгуэрым 
ди дежи ущыIууэнкIэ хъунщ. 
ПхъэнкIий зыгуэрым губгъуэм, 
псыхъуэм щрикIутауэ цIыху хэм гу 
лъатамэ дызэрощIэри, доу щий, 
ар жылэм зэрамыдэнур, зэрымы-
хъумыщIагъэр къыгурыдогъаIуэ, 
догъэукIытэ. Ар зи Iэу жьыр къыт-

хуэмыщIэмэ, дэ езым Iудохыж. 
Ипэ зэманхэм елъытауэ, икъукIэ 
нэхъ къабзэлъабзэ  хъуащ 
цIыхухэр. Мэзхэми псы хъуэ хэми 
цIыхум зыщагъэпсэхуа мэ, я 
фIейр къагъанэркъым. Иджы ри 
абы хуэунэтIауэ едгъэкIуэкI 
лэжьыгъэхэр зэпыд гъэу ркъым. 
ПхъэнкIий идзапIэ хэр уэрамхэм 
тетщ, абы къи щы нэ мы щIауэ, 
тхьэ махуэ къэс къа кIуэу рэ къэп-
хэм илъу маши нэкIэ даш.

- Фи цIыхухэр нэхъыбэу зэ-
лэжьыр хадэхэкIырщ. Iэщ гъэ-
хъуным пэрытхэри фиIэ? Хъу-
пIэкIэ дауэ фыхъурэ?

- ИпэIуэкIэ, ветеринарыр ди    
гъусэу, Iэщ щхьэ бжыгъэр къэд-
бжати, зэрыдгъэщIэгъуащи, щи-
тIым нэс мы къуажэ цIыкIум 
дэсхэм яIэщ. Гектар 300-м нэс 
 хъупIэу диIэщ. Бжэнуи мэлуи 
ягъэхъур мащIэкъым. КIэщIу 
жып Iэмэ, ди хъупIэхэр нэщI хъур-
къым.

- Къэралым унафэ къыща-
щтауэ щытащ, балигъы пIэм 
имыувауэ бынищ е нэхъы бэ 
зиIэхэм щIы хупачын хуейуэ. 
Абы и лъэныкъуэкIэ фи Iуэху 
дауэ щыт?

- АбыкIэ ди Iуэху зытетым си 
щхьэкIэ срогуфIэ. Апхуэдэ уна-
гъуэ хэм еттын щIыи диIэщ. ЩIа-
лэгъуалэм, унагъуэ хъуа хэу зы-
къытхуэзыгъазэхэм я лъэ Iур            
яхудогъэзащIэ. ИтIанэ, ипэм щы-
гъуэ школым и япэ классу зы 
фIэкIа димыIамэ, иджы тIукIэ нэ-

хъыбэ хъуащ. Ар унагъуэщIэхэм 
ягъуэт хъуа дэIэпыкъуныгъэм и 
фIыщIэщ. Унэ здращIыхьын 
зылъысыпхъэхэм яIэрохьэ, ауэ 
тхуетыр сотыхипщIщи, ар ди          
гум къоуэ. Дэ ди цIыхухэм щIым       
и инагъыр къызэрапщыр хадэ-
хэкI къыщагъэкIыну хуа бэщым            
и бжы гъэращи, тхуе тыр тфIэма-
щIэщ. 

- Хьэжмурат, уи стIолыщхьэм 
фи къужэм теухуа тхылъ дахэ 
телъщ. Апхуэдэ лэжьыгъэ куэ-
дым къахудэгъэкIыркъым. Фэ 
дауэ фхузэфIэкIа? Хэт зи фIы-
щIэ хэлъыр?

- Мы тхылъыр ди къуажэм дэс 
Хьэкъун Тимур и фIыщIэкIэ ду-
нейм къытехьащ. Абы и мыза-
къуэу, къуажэ администрацэм и 
унэ мы дызыщIэсри абы и 
мылъку кIэ зыхуей зэрыхуэдгъэ-
зар. Апхуэдэ куэдкIэ ар сэбэп 
къытхуохъу. 

- Дауэ щымытами, гуныкъуэ-
гъуэ гуэр зимыIэ щыIэкъым, сыт 
нобэкIэ нэхъ ухэзыгъап лъэр?

- Япэрауэ, нэхъыфI дымыщIа, 
асфальт зытедмылъхьа гъуэгу 
куэд димыIэжми, зыхуей хуэдмы-
гъэзэфахэр иджыри щыIэщ. 
ИтIанэ, цIыхур газ нэхъ щыхуэны-
къуэ щIымахуэм ар нэхъ мащIэ 
мэхъури, дигу къоуэ. Ауэ ари 
тэмэм тхуащIыну дыкъэгъэгу-        
гъащи, фIым дыщогугъ. 

Псынабэ къуажэм и унафэщI 
Балъкъэр Хьэжмурат депсэлъа 
иужь жылэр и машинэмкIэ къы-
зэ хэджыхьащ икIи къыджиIахэм 
егъэлеиныгъэ зэрыхэмылъыр 
хьэкъыу тпхыкIащ.

 АдэкIи я Iуэху ефIэкIуэну, ди 
гуапэу дохъуэхъу Псынабэ 
дэсхэм! 

МЫЗ Ахьмэд.

Сытхэр уи псэукIэ, Псынабэ?

Гунэфым  и  нэр  къаплъэми, 
илъагъуркъым.

Лъэпкъ Iущыгъэ:

Мы махуэхэм

Зыгъэхьэзырар
ЩХЬЭЩЭМЫЩI Изэщ.

ЩэкIуэгъуэм и 18,
щэбэт

1917 гъэм къалъхуащ къэрал, 
жылагъуэ лэжьакIуэ, политик 
цIэрыIуэ, 1956 - 1985 гъэхэм 
 КъБР-м и УнафэщIу щыта Мэл-
бахъуэ Тимборэ.

1928 гъэм къалъхуащ тхыдэ 
щIэныгъэхэмкIэ кандидат, 
 КъБР-м щIэныгъэхэмкIэ щIыхь 
зиIэ и лэжьакIуэ Тыгъуэн Ра-
шад.

1937 гъэм къалъхуащ журна-
лист, тхакIуэ, АР-м щэнхабзэмкIэ 
щIыхь зиIэ и лэжьакIуэ Багъ Нур-
бий.

1941 гъэм къалъхуащ компози-
тор, Адыгэ Республикэм щэнхаб-
зэмкIэ щIыхь зиIэ и лэжьакIуэ 
Натхъуэ Жанхъуэт.

1943 гъэм къалъхуащ компо-
зитор, УФ-м, АР-м, КъБР-м, 
КъШР-м я цIыхубэ артист, А б-
хъаз Республикэм щIыхь зиIэ и 
артист, АР-м и Къэрал сау-
гъэтым и лауреат Нэхей Аслъэн.

1958 гъэм къалъхуащ УФ-м и 
ХъумапIэ банкым и IуэхущIа-        
пIэу Къэбэрдей-Балъкъэрым 
щы Iэм и унафэщIу щыта, УФ-м 
щIыхь зиIэ и экономист Урысбий 
Хьэмидбий.

Дунейм и щытыкIэнур

«pogoda.yandex.ru» сайтым зэ-
ритымкIэ, Налшык пшэр техьэ-
текIыу щыщытынущ.   Хуабэр ма-
хуэм градуси 8 - 9, жэщым граду-
си 4 - 5 щыхъунущ. 

ЩэкIуэгъуэм и 19,
тхьэмахуэ

Гъуэгухэм къыщыхъу 
насыпыншагъэхэм хэкIуэдахэр 
ягу къыщагъэкIыж дунейпсо 
махуэщ

ЦIыхухъухэм я дунейпсо ма-
хуэщ

Урысей Федерацэм и Ра-

ке тэдзэхэмрэ артиллерием-
рэ я махуэщ

1941 гъэм Налшык къалэм 
 ЗыхъумэжыныгъэмкIэ и коми-
тетым Къэбэрдей-Балъкъэр шу 
дивизэр къызэгъэпэщыным теу-
хуа унафэ къищтащ.

1942 гъэм советыдзэхэр Ста-
линград деж щебгъэрыкIуэу хуе-
жьащ, къалэр хуит къэ щIы-
жыным хуэунэтIа зауэшхуэм щIи-
дзащ. Ар екIуэкIащ 1943 гъэм ма-
заем и 2 пщIондэ.

1985 гъэм къалъхуащ дуней 
псом Iэпщэрыбанэ спорт лIэу-
жьы гъуэмкIэ и чемпион                               
Хьэ кIы рэ Атмир.

Дунейм и щытыкIэнур

   «pogoda.yandex.ru» сайтым зэ-
ри тымкIэ, Налшык уфауэ щы-
щытынущ.     Хуабэр  махуэм гра-
дуси 6 - 7, жэщым  градуси 7 щы-
хъунущ. 

ЩэкIуэгъуэм и 20,
блыщхьэ

Сабийм и дунейпсо махуэщ
Сабий дохутырым и дунейпсо 

махуэщ
1942 гъэм къалъхуащ фило-

логие щIэныгъэхэмкIэ доктор, 
 КъБКъУ-м и профессор, 
 ЩIДАА-м и академик Габуние 
Зинаидэ.

1946 гъэм къалъхуащ КъШР-м, 
АР-м щIыхь зиIэ я журналист, 
«Къэрэшей-Шэрджэс» КъТРК-м 
и адыгэ къудамэм и унафэщIу 
щыта ЩакIуэ Мусалий.

1952 гъэм къалъхуащ юриди-
ческэ щIэныгъэхэмкIэ доктор, 
АКъУ-м и профессор, ЩIДАА-м      
и академик Мерэтыкъуэ                         
Хьисэ.

Дунейм и щытыкIэнур

   «pogoda.yandex.ru» сайтым зэ-
ри тымкIэ, Налшык уэшх къы-
щешхынущ. Хуабэр махуэм гра-
дус 11, жэщым градуси 8 щы-
хъунущ.

КъБР-м и Парламентым и 
депутатхэмрэ абы и лэжьа-
кIуэхэмрэ жыгыщIэхэр ха-
сащ, Хабзэубзыху орган нэ-
хъыщ хьэр къызэ рызэ ра гъэ -
пэщ рэ илъэс 30 зэрырикъум 
и щIыхькIэ. 

Депутатхэм  я  жэрдэм

ЩхъуантIагъэр
нэхъыбэ мэхъу

- ЖЫГ хэсэным мыхьэнэш-
хуэ иIэщ, ар цIыхум ЩIым 
 щигъэзащIэ къалэн инщ. 
ЦIыхур къэзыухъуреихьыр щхъ-
уантIэу  щытыным, щхъуан -
тIагъэхэр хисэным и сэбэпы-
нагъыр къыпхуэмылъытэ-         

ным хуэдизщ, зэрыгурыIуэ-     
гъуэщи. Ахэр ЩIым и 
тхьэм былу жыпIэ хъунущ, дэ 
дызэрыбауэращ. Апхуэдэ ды-
дэ уи псэущхьэ, къуалэбзу куэ-
дым я унэщ.  

Илъэс 30-м къриубыдэу 
 КъБР-м и Парламентым и де-
путатхэм жыг куэд хасащ, 
апхуэдэ Iуэхухэм зэрыхуэ-
жыджэрыр нэрылъагъуу. Ди 
махуэшхуэм зэрызы хуэдгъэ-
хьэзырым и зы Iыхьэщ нобэ  
едгъэкIуэкIа Iуэхури, - жиIащ            
КъБР-м и Парламентым и 
УнафэщI Егоровэ Татьянэ. 

Мызыгъуэгум амур бархат 
жыг минрэ ныкъуэрэ хасащ. 

КъБР-м щIыуэпс хъугъуэ-
фIы гъуэхэмрэ экологиемкIэ и 
министр Шаваев Ильяс къы-
хигъэщащ 2023 гъэм рес-
публикэм и мэзылъэ щIыпIэхэм 
жыгыщIэ мин 350-рэ зэры-
щыхасэр, илъэсищ лъандэрэ 
мелуаным щIигъу зэрагъэтIы-
сар. Министрым КъБР-м и 
Пар ламентым и депутатхэмрэ 
абы и лэжьакIуэхэмрэ фIы- 
щIэ яхуищIащ кърахьэжьэ 
Iуэхухэр сытым дежи къызэры-
даIыгъым папщIэ. 

Апхуэдэу щIэх-щIэхыу жыг 
куэд зэрагъэтIысым и фIы-
гъэкIэ, Къэбэрдей-Балъкъэ-
рым исхэр зыщыгуфIыкIын 
мэ зыщIэ ди республикэм къы-
щыунэхунущ.

КъБР-м и Парламентым и 
пресс-IуэхущIапIэ.

  Бжыгъэхэр

Къэбэрдей-Балъкъэрым Ухуэныгъэмрэ псэупIэ-коммунальнэ 
хозяйствэмкIэ и министерствэм иджыблагъэ къы зэритамкIэ, 
2023 гъэм къриубыдэу цIыхухэм псэупIэу  хуаухуэнущ псори 
зэхэту метр зэбгъузэнатIэу мин 519-рэ хуэдиз. 

ДЫЗЭРЫТ илъэсым и щIышылэ - жэпуэгъуэ мазэхэм къэрал, 
уней, я щхьэ хуэлэжьэж IуэхущIапIэхэм метр зэбгъу зэнатIэу мин 
368-рэ хуэдиз псэупIэу ятащ, ар нэгъабэ и апхуэдэ лъэхъэнэм и бжы-
гъэхэм я процент 95-рэ мэхъу.

Къат куэду зэтет унэхэр зыухуэ IуэхущIапIэхэм мы гъэм унэу 41-рэ 
ятащ, псори зэхэту фэтэр 1670-рэ хъууэ. Абыхэм яубыдащ метр зэб-
гъузэнатIэ мини 111,7-рэ икIи нэгъабэ щыIа бжыгъэхэм я процент 
81,1-рэ мэхъу.

ЦIыхухэм я щхьэ хуаухуэжащ унэу мин 1868-рэ, псори зэхэту метр 
зэбгъузэнатIэу мин 274,4-рэ, ар нэгъабэ и иджы хуэдэ зэманым 
щыIа бжыгъэхэм проценти 102,2-кIэ хуокIуэ. 

ПсэупIэу псори зэхэту яухуам и процент 71,1-р унейхэм къалъос.

БЭВЫКЪУЭ Алыдж.

Нобэ «Адыгэ псалъэм» и 
хьэщIэщым къедгъэблэгъащ 
Къэбэрдей-Балъкъэр къэрал 
университетым и доцент, рес-
публикэм щэнхабзэмкIэ щIыхь 
зиIэ и лэжьакIуэ, уэрэ джы Iа-
кIуэ, эстрадэм и артист, цIыху 
хьэлэмэт Дым Елдар икIи упщIэ 
зыбжанэкIэ зыхуэдгъэзащ. Ди 
псалъэмакъыр щIэджы кIа-
кIуэхэми гъэщIэгъуэн къы-
зэрыфщыхъунум шэч къыте-
дмыхьэу, ар фи пащхьэ идолъ-
хьэ.

- Елдар, уэ уегъэджакIуэщ, 
ууэ рэджыIакIуэщ, гушыIэ эс-
традэми ухэтщ. А псоми ауэ уб-
гъурыт къудей мыхъуу, абыхэм 
ящыщ дэтхэнэ зыми ехъулIэны-
гъэхэр ущиIэщ, уи цIэр рес-
публикэм фIыкIэ щы Iуащ. АтIэ, 
уи дежкIэ нэхъыщ хьэр, япэ иб-
гъэщыр дэтхэнэра? 

- Куэдым къызат а упщIэр. Абы 
жэуап щесткIэ, къыхызогъэщ 
ахэр псори си гъащIэм зэрыхэп-
щIар. Сэ егъэджакIуэу щIэздзащ 
си лэжьыгъэ гъуэгуанэр. Бахъсэн 
къалэм и курыт еджапIэм IэнатIэ 
сыщыпэрыхьащ иджыри сысту-
денту. Аращи, си дежкIэ нэхъыщ-
хьэу щытыр егъэджакIуэ Iэ щIа-
гъэрщ. СфIэфIщ сабийхэм са дэ-
лэжьэну, щIэ гуэрхэр ябгъэдэслъ-
хьэну, садэIэпыкъуну.

Ауэ, апхуэдэу жысIэ щхьэкIи, 
егъэджэныгъэмрэ утыку иты-
нымрэ зэпэщхьэхуэ схуэщIыну-
къым. Университет гъащIэм сы-
хэ  мыту, студентхэм садэмы ла-
жьэу, сце нэм симыту си нэгу 
къысхущIэгъэхьэркъым. Абы теу-
хуауэ урыс тхакIуэшхуэ Чехов Ан-
тон жиIэгъат: «Медицинэр си 
щхьэгъусэ пэжщ, литературэр - 
ар си щIасэщ». 

Сэри сыапхуэдэщ, ауэ хэт 
ищIэрэ, си ныбжь нэхъ кIуатэмэ, 
утыку къихьэныр къэзгъэнэну 
къы щIэкIынщ. Абы  къикIыр -
къым ар хыфIэздзэпэну. Мурад-
хэр сиIэщ, зыгуэрхэр къы зэз-
гъэпэщыну, гъуазджэм гу хуэ-
зыщIа цIыкIухэм садэлэжьэну, 
утыку итыкIэм, актёр IэщIагъэм, 
уэрэд жыIэным хуэзгъэсэну… 

- Урысей Федерацэм Нау-
кэмрэ цIыхухэм щIэныгъэ нэ-
хъыщхьэ егъэгъуэтынымкIэ и 
министерствэм иджыблагъэ 
къыпхуигъэ фэ щащ «ЩIыхь 
зиIэ гъэсакIуэ» цIэ лъапIэр, 
абы и бгъэхэIу дамыгъэри къуа-
тащ. АбыкIэ дыно хъуэхъу икIи и 
гугъу уэдгъэщIынут апхуэ-
дэпщIэ къызыпэкIуа уи Iуэху-
щIафэхэм.

- Ар сабийхэм ядезгъэкIуэкI лэ-
жьы  гъэхэрщ къыщIысхуагъэфэ-
щар. Илъэс зытхух хъуауэ «Гу-
щIэгъу 07» ПсапащIэ фондым 
сы пыщIауэ Iуэхугъуэ щхьэхуэхэр 
идогъэкIуэкI. Псалъэм папщIэ, 
си гъэсэн цIыкIухэр си гъусэу кон-
цертхэр щIэмычэу щыдот сабий 
унэхэм, зеиншэ цIыкIухэр, адэ-
анэхэр зыщхьэщымытыжхэр 
 ща Iыгъ центрым, интернатым, 
нэ гъуэщI щIыпIэхэм. Абы нэ-
мыщI, мызэ-мытIэу зыкъы щыд-
гъэ лъэгъуащ Херсон къалэм 
 къраша ныбжьыщIэ цIы кIу хэм я 
пащхьэм. Ахэр щекIуэкIащ рес-
публикэм и «Лэгъупыкъу» сабий 
санаторэм. Текуев Амуррэ сэрэ 
дызэгъусэу «Донбассым и са-

бийхэм» концертыр едгъэ кIуэ-
кIащ.

А псом къадэкIуэу сыхэтщ са-
бий фестивалхэу «Зэныбжьэгъу-
гъэм и гъунапкъэхэр», «Шемя-
киным и гъатхэ», «Шэджэм псы-
нэ», нэгъуэщIхэми я жюрим.

Къардэн Алим жари щIалэ 
цIыкIу диIэщ, дахэкIейуэ уэрэд 
жиIэу. Ар макъамэ еджапIэм 
щIэсщ. Абы и гъусэу утыкухэм сы-
къохьэ, уэрэдхэр догъэзащIэ - 
щIэблэмрэ нэхъыжьхэмрэ зэпыт-
щIэ хуэдэу.

Абы нэмыщI, ковид узыфэр 
 къежьэу зэман гуэркIэ ди унэхэм 
ды щыщIаубыдам щыгъуэ, уни-
верситетым адыгэбзэмкIэ щезы-
гъаджэ УнэлIокъуэ Вячеслав      
Хэку зауэшхуэм теухуауэ яуса уэ- 
рэд цIэрыIуэхэр, псалъэм пап-
щIэ, «Темная ночь», «Журавли», 
«Зем лянка» хуэдэхэр, тхузэри-
дзэкIри, ахэр дгъэзэщIэн щIэд-
дзащ.

Проект хъарзынэ хъуат ар икIи, 
абы  зыгуэр къызэрикIынур 
тщIэуэ Сабийхэм творчествэмкIэ 
я унэм и унафэщI КIэрашэ Аксанэ 
зыхуэдгъэзат а Iуэхум теухуауэ. 
Абы къыджиIат Хэку зауэшхуэм 
теухуа эссехэр сабийхэм я лъэп-
къыбзэхэмкIэ едгъэтхмэ, ар хьэ-
лэ мэт зэрыхъунур икIи щыуа-
къым. Илъэсищ хъуауэ идо-
гъэкIуэкI а проектри, лэжьыгъэ 
щит хум щIигъу къахьащ цIы кIу-
хэм - зауэм хэта, ар зи нэгу щIэ кIа 
я адэшхуэ-анэшхуэхэм къа Iуэ-
тэжа е абыхэм ятеухуа хъы бархэу. 
Школым щезыгъаджэхэми ныб-
жьыщIэхэми ягу дыхьауэ нобэр 
къыздэсым къокIуэ, къы щIо уп-
щIэ а лэжьыгъэр зэрыгъэ зэщIэн 
хуейм. Тхьэм жиIэмэ, ар хабзэ 
тщIынурэ, илъэс къэс едгъэкIуэ-
кIынущ. 

МыдэкIэ къэдгъэзэжынщи, ди 
уни верситетым пщэрылъ къы-
щащIат «ЩIыхь зиIэ гъэсакIуэ» 
цIэр зыхуагъэфэщэну цIыхуищ 
къигъэлъэгъуэн хуейуи, абыхэм 
сахэхуащ. Сэ нэхърэ нэхъыбэрэ 
ныбжьыщIэхэм ядэлэжьаи, ар 
зыхуэфащи яхэтт, ауэ апхуэдэ 
уна фэ къащтащ…

- Сэ зэрысщIэмкIэ, уи гъа-
щIэм хэкупсэ лэжьыгъэм мы-
хьэнэшхуэ щеубыд, ныбжьы-
щIэ хэм Хэкур фIыуэ ялъагъуу, 
бзэр, хабзэр ящIэу, я блэкIам 
щыгъуазэу къэхъуным къару-
ушхуэ ибохьэлIэ. 

- Шэч хэлъкъым, ущалъхуа, 
укъы  щыхъуа Хэкур фIыуэ лъа-
гъун зэрыхуейм. Ар адэ-анэм 
хуэдэщ, щхьэж зэрыхуейм хуэ-
дэу къыхахыркъым икIи бгъ э-
пуди, хыфIэбдзэу уежьэжи, уе-
гуауи хъунукъым. Нобэр къыз-
дэсым узыхуейуэ хъуар къыпхуэ-

зы щIар, пщэдей хузэфIэмыкIыж 
хъуамэ, IэщIыб пщIыуэ уежьэ жы-
ныр икIагъэ дыдэу къызолъытэ 
хэт и дежкIи. 

Сэ иджыпсту университетым 
зэрыщез гъаджэр «Урысей къэ-
ра лыгъуэм и лъабжьэхэр» дер-
сырщ. Ар  УФ-м и Президентым и 
унафэкIэ щIэуэ къыхагъэхьауэ 
аращ егъэ джэныгъэ програм-
мэм. ЩIэныгъэлIхэр, еджагъэ-
шхуэхэр зэхы хьэри, зэман кIэ-
щIым къриубы дэу а тхылъыр зэ-
хагъэуващ. А предметыр егъэ-
джыныр тэмэму зэтеублэным 
теухуауэ Ставро поль къалэм 
сыщыIащ, ди IэщIагъэм щыхэд-
гъэхъуащ, тхылъы щIэм хыхьэну 
Iуэхугъуэхэм ды теп сэлъыхьащ, 
ди гупсысэхэмрэ Iуэху еплъы-
кIэхэмкIэ дызэдэгуэшащ. 

Сэ езгъэджыр зы къупхъэм те-
ту, математикэм, физикэм хуэ-
дэу щыткъым, зыгуэркIэ укъы-
текIмэ, ущыуэу. Апхуэдэу щытми, 
мыбдежми ущыщыуэнкIэ Iэмал 
иIэкъым - мыхьэнэшхуэ иIэщ 
тхы дэм и пэжым утетыным. Абы 
пебдзых хъунукъым дерсым и 
егъэкIуэкIыкIэри - узэпсалъэу, 
щапхъэ щхьэхуэхэр къэпхьу, хэ-
гъэзыхь, баштекъузэ хэмылъу 
щытыпхъэщ. Ди къэралым и 
 къекIуэкIыкIам, абы щыпсэуа 
лъэпкъхэм я зэхуакум дэлъа зэ-
ныбжьэгъугъэмрэ зэгурыIуэны-
гъэмрэ сахутопсэлъыхь. Ауэ, фи 
Хэкур фIыуэ флъагъу, жыпIэ 
 къудейкIэ е хэбгъэзыхькIэ Iуэхум 
зыри къикIынукъым. Таджикис-
таным, Узбекистаным, нэгъуэщI 
щIыпIэхэми къикIахэр ди деж 
щоджэри, абыхэми сеупщIа 
нэужь жаIэ, Совет Союзым и зэ-
маным цIыхухэр нэхъыфIу зэху-
щыту, зэгурыIуэу зэрыпсэуар. 
Ахэр я адэ-анэхэм, адэшхуэ-
анэш хуэхэм жаIэжу зэхахауэ 
аращ абыхэм. 

Сепсалъэ, сеущие зэпытщ 
еджакIуэхэм. КъызыхэкIа лъэп-
къыр, щалъхуа Хэкур фIыуэ 
ялъа гъуну, абыхэм я щIыхьыр 
 нэхъри лъагэу яIэтыну къыху-
зоджэ. Псалъэ къудейкIэ мы-
хъуу, лъэпкъым, къэралым 
яхуэщ хьэпэу псэуа щэджащэхэм 
я гъащIэм и къекIуэкIыкIар щап-
хъэу къахузохь, яжызоIэ ди зэ-
манми езыхэр зыдэплъеин цIыху 
щыпкъэхэр зэрымымащIэр. 

Иужьрей зэманым щIалэгъуа-
лэм яхуэшхыдэхэр куэд хъуащ. 
Сэ схужыIэнукъым иджырей 
ныб жьыщIэхэм а зэрагъэ-
къуаншэ хьэл-щэнхэр яхэлъу. 
Жы пIэнурамэ, лъэпкъыр зыщы-
гугъ хъуну щIалэгъуалэ жы-
джэрщ сэ сцIыхухэр, сыт хуэдэ  
IэнатIэми хэзэгъэну, я зэфIэкI 
къыщагъэлъэгъуэфыну. Лажьэ 
зиIэр зэманым зэрызихъуэжарщ, 
абы къыздихьа Iуэхугъуэ мыщ-
хьэ пэхэм дазэрыпэщIэтын Iэма-
лыщIэхэр зэрыдимыIарщ, а къэ-
хъукъащIэхэм жылагъуэр хуэ-
мыхьэзыру къызэрыщIэкIарщ. 
Совет къэралыгъуэр щылъэ-
лъэжам, абы и гъусэу къэрал 
идеологиери лъэлъэжащ. Аращ 
нэхъыбэр хамэ къэралхэмкIэ 
еплъэкI щIэхъуар, мыхьэнэнша-
гъэу абы къыщекIуэкIыр игъуэ-
джэу къамылъытэ щIэхъуар. 
Дэри ди къуаншагъэ хэлъщ абы…

- Дым Елдар сыт хуэдэ цIыху и 
хьэл-щэнкIэ?

- Пэжыр жысIэнщи, творчест-
вэм хэтхэр цIыху тыншкъым, сэ-
ри сызыхуэмей хьэл гуэрхэр 
схэлъщ - е сыгубжьынщ, е иужь-
кIэ сызыхущIегъуэжын зыгуэр 
жысIэнщ. ЗанщIэу сыкъы зэ-
щIонэ, ауэ псынщIэ дыдэуи сы-
тоуж. Сыкъуэншамэ, Iуэхур езым 
согъэзэкIуэж. Сыт хуэдэу сы-
къэмыгубжьами, сыхущIокъу 
цIыхур зэрызмыгъэпудыным. 

ЕджакIуэхэр къасщтэмэ, са-
хуэщабэщ, ауэ хабзэншагъэ ядэ-
слъэгъуамэ, ари сыбзыщIыр-
къым икIи яхуэздэркъым. Сэра-
щи, абыхэм пщIэ къыщIысхуа-
мы щIын щытыкIэ ситу 
за  къез гъэлъагъунукъым. Арын-
шамэ, сыт хуэдэ Iулыдж щIэблэм 
къыпхуащIынур? Ныбжь гуэрым 
ущынэсакIэ, гъащIэм Iущыгъэ 
къыхэпхауэ щытыпхъэщ икIи уи 
щхьэм пщIэ хуэпщIыжын хуейщ, 
адрейхэр зыфIэбгъэлIыкIыну-
мэ. 

ЦIыху зэхэдз, зэхэгъэж сщIыр-
къым, ныбжьэгъур къулыкъум, 
IэщIагъэм, бгъэдэлъ мылъкум 
тещIыхьауэ къыхэсхыркъым - и 
хьэл-щэныр, и дуней тетыкIэр си 
псэм къыдыхьэмэ, нэгъуэщI сы-
хуейкъым. ЦIыхур Iумпэм зы щI-
хэр си жагъуэщ. Нобэ уэ IэнатIэ, 

къулыкъу гуэр упэрыт щхьэ кIэ, 
пщэдей узэрыхъунур пщIэр-
къым, ар зыщыбгъэгъупщэ 
хъун къым. ЦIыхугъэрщ нэ-
хъыщхьэр.

- Елдар, ди гъащIэм узыгъэгу-
фIэни узыгъэнэщхъеини щы-
гъунэжщ, ауэ IеймкIэ демып-
лъэкIыу, нобэ сытым уигъэгу-
фIэрэ?

- Нэгъабэ къызата «Къэбэр-
дей-Балъкъэр Республикэм 
 щэнхабзэмкIэ щIыхь зиIэ и лэ-
жьакIуэ» цIэ лъапIэм сыщыгу-
фIыкIащ, шэч хэлъкъым. Уи бын 
ущытхъужыну емыкIущ, ауэ нэ-
хъыбэжу сыщыгуфIыкIащ си 
хъыджэбз нэхъыжьым «Дыгъа-
фIэ къалэ» еджапIэр дыщэ ме-
далкIэ къиуха нэужь, ЕГЭ-ри 
 хъарзынэу иту, ди университе-
тым къызэрыщIэтIысхьам. Си 
 гуапэ хъуащ, нэгъуэщI къалэм 
еджапIэ къыщыхимыхыу и унэ 
къызэрыщынэжар. НэгъуэщI 
щIы пIэ кIуэну жиIами, сыпэрыуэ-
нутэкъым, ауэ, дауэ мыхъуми, 
 сигу къеуэнут.

ИтIанэ, срогуфIэ си бынхэр 
адыгэбзэм зэрырипсалъэм -         
ари жыпIэну емыкIуу къы-
щIэкIынщ. ЦIыхур машхэ жыпIэу 
абы щхьэкIэ угуфIэн хуей-тIэ, 
абы ещхьщ уи бзэр пщIэжынри. 
АтIэми, ди Iуэхур зыхуэкIуаращи, 
къыдалъхуа бзэмкIэ мэпсалъэ 
жыдоIэри зыдогъэщIагъуэ. Мис 
ар ящыщщ дыщIэнэщхъеип-
хъэхэм. Удэзыхьэхын гъунэжщ - 
сыт хуэдэбзэри зэгъащIэ, ауэ 
ууейр IэщIыб умыщI, абы япэ 
зыри иумыгъэщ. Си жагъуэ зэры-
хъущи, адыгэ унагъуэхэм я 
 нэхъыбэм адыгэбзэр щызекIуэ-
жыркъым, я бынхэм я анэ-           
дэлъ хубзэр школхэм щаджы-
жыркъым, абыкIэ хуит зы къра-
гъэщIауэ. Ар гузэвэгъуэщ, 
иджыпстукIэ куэдым къагуры-
мыIуэми. Хэт дэ зэран къытхуэ-
хъур ди бзэкIэ дыпсэлъэну? 
Адыгэбзэр димыIэжмэ, сыт хуэдэ 
лъэпкъ дызыщыщынур? А упщIэ-
хэм я жэуапым егупсысхэм ап-
хуэдэ лъэбакъуэ ячынукъым.

Си деж къакIуэ еджакIуэ           
цIы кIу хэм сакIэлъоплъ, я псэ-
лъэкIэм содаIуэ икIи я бзэкIэ пса-
лъэхэм нэхъ нэлейкIэ соплъ. 
Апхуэдэхэм гъэсэныгъэ дахи 
ядыболъагъу, я щэныфIагъкIи 
аращ. 

Псори къыщежьэр унагъуэ-
ращ. Псалъэм и хьэтыркIэ, 
адыгэм ди набдзэ Тут Заур, зэры-
жаIэу, игъащIэ лъандэрэ Мэзкуу 
щопсэу, атIэ абы щхьэкIэ ады-
гэбзэкIэ псэлъэн и бынхэм къа-
гъэнакъым. ЯIэтэкъэ щхьэусы-
гъуэ? ЯIэт, ауэ я анэдэлъхубзэм 
елъэ пэуакъым, ар псэм хуа-
гъадэрти. 

Уи щIыналъэ ущыпсэууэ, уи унэ 
ущIэ сыжу, укъызыхэкIа лъэп-
къым ухэту уи бзэр умыщIэныр, я 
нэхъ мащIэрамэ, хуэмыхугъэщ. 
Апхуэдэущ сэ абы сызэреплъыр. 
ЖыпIэнурамэ, иджыпсту хуэдэу 
зэи тыншу щытакъым уи хаб-
зэхэр пхъумэжыну, абыхэм уте-
тыну, ахэр зыми къытпиубыдыр-
къым. Дэ ди Iуэхур къакIуэу зыми 
тхудигъэкIынукъым, дэ езым ар 
зедмыхьэжу щытмэ. 

Епсэлъар
ХЬЭЩЫКЪУЕЙ Олегщ.

Мэзкуудэсым къуэды 
ипшынынущ

Урысей ФСБ-м и управленэу КъБР-м 
щыIэм, КъБР-м щыIэ МВД-м я лэжьа-
кIуэхэм къэ лъыхъуэныгъэ Iуэхухэр ира-
гъэкIуэкIыу къы зэпаудащ Мэзкуу къа-
лэм щыпсэу, илъэс 39-рэ хъу Шихма-
гомедов Р.И. зэрихьэ хабзэншагъэр. Ар 
пыщIащ хабзэм къемызэгъыу май -         
нин говэ фермэкIэ зэджэ, криптова-
лютэхэр къыщIэгъэкIынымкIэ аппарат 
200 къызэ щIэ зыубыдэр къызэгъэпэ-
щыным.

Абы а Iэмэпсымэр езым пидзащ элект-
ро сетым икIи электрокъарукIэ къы зэ-
зыгъэпэщ компанием хэщIыныгъэшхуэ 
иритащ.

ПсэупIэу яухуэр нэхъыбэ мэхъу
УФСБ-м  къет Судым и унафэ къару зыгъуэтам ипкъ         

иткIэ, Шихмагомедов Р.И. къуаншэу къа-
лъытащ  УФ-м и УК-м и 165-нэ статьям и 
1-нэ Iыхьэм къыщыхьа щIэпхъаджагъэр 
илэжьауэ икIи къуэды ип шыныну 
 тралъхьащ. 

Къилэжьа тезырыр
тралъхьащ 

ХабзэншагъэкIэ наркотикхэкIхэр игъэ-
кIы ным пэщIэт Iуэхухэр ирагъэкIуэкIыу, 
КъБР-м щыIэ УФСБ-мрэ МВД-мрэ я 
 лэ жьакIуэхэм къы щIагъэщащ хамэ 
къэрал щыщ цIыхухъур афиянхэкIхэр 
куэду республикэм къишэным зэры-
пыщIар. 

КъБР-м  и Шэрэдж район судым и унафэ           
къару зыгъуэтам ипкъ иткIэ ар къуаншэу 
къалъытащ икIи колоние ткIийм илъэси 
7-рэ мази 6-кIэ исыну тралъхьащ. 

Ди   псэлъэгъухэр

Ди Iуэхухэр дэ дэдмыгъэкIыжмэ,
нэгъуэщIым ар къытхуищIэнукъым

ДЫМ Елдар: 

ЩIыуэпсым лей хэткъым, псори зэпэшэ-
чауэ, убзыхуауэ къокIуэкI. Ауэ щыIэщ гъат-
хэм зыщигъэгуви, бжьыхьэм зыщиIэжьи, 
щIымахуэр щыуэсынши, гъэмахуэ хуабэм 
цIыху щиукIи. Иджыпсту дызэрыт гъэм и 
 зэманыр къапщтэмэ, бжьыхьэр зыфIэфIыр 
нэхъыбэщ, гъэмахуэ жьэражьэм иужькIэ 
псэ тыншыгъуэ къахуехьри. Ауэ щIэны-
гъэлIхэм жаIэ бжьыхьэ хуабэр нэхъ зэраны-
жу зэрыщытыр.

- IЭПКЪЛЪЭПКЪЫМ игъуэт зэхъуэкIыны-
гъэхэм ятепщIыхьмэ, бжьыхьэм нэхъ чэзу 
 х ьэ лъэ яхэткъым илъэсым и зэманхэм. Сыту 
 жы пIэмэ, махуэр кIэщI мэхъури, дыгъэпсри 
 мащIэущ цIыхум къызэрылъэIэсыр. Дызэры-
щыгъуазэщи, витамин D жыхуэтIэр 
ды гъэп  сырщ къызыпыкIри, ар къытлъымысмэ, 
узыфэ зэмылIэужьыгъуэхэр къохъей, цIыхум 
ишх кальцийр и пкъым имызагъэу ире-
лъэсыкIыж, къарууншэ мэхъу, уз зэрыцIалэ- 
хэр псынщIэ дыдэу къеубыд. Абы и закъуэ-
къым… Къэблагъэ щIыIэмрэ бжьыхьэ дыгъэпс 
хуабэмрэ зоныкъуэкъури, атмосферэм къы-
щекIуэкI зэхъуэкIыныгъэхэр давленэми йоны-
къуэкъу. Зэм дэкIуейуэ, зэми ежэхыжурэ 
цIыхум и узыншагъэм «ириджэгу» давленэм 
къегъэхъей гу, лъынтхуэ, псантхуэ узыфэхэр. 
Уеблэмэ узыншагъэ быдэр зи напщIэм телъ-
хэри къегъэдзыхэ абы: щхьэузыр къефыкIрей 
мэхъу, псынщIэу йош, къару имыIэу, зы-
хуэмыIэту щытщ, - жеIэ «Гемотест» лаборато-
рэм и дохутыр Иванов Роман. 

КъызэрыщIэкIымкIэ, бжьыхьэм узыфэ зэ-
рыцIалэ зэмылIэужьыгъуэхэр къохъей. Дунейр 
хуабэмэ, ахэр нэхъыфIыххэу мэбагъуэ, хьэуар 
гъущэмэ - нэхъ псынщIэу цIыхум деж нехьэс, и 
щыгъыным нэхъыбэрэ тесщ. Къищынэмы-
щIауэ, зэрызыпхуэпэнур умыщIэу укъегъапцIэ 
дыгъэпсым. Нобэ хуабэ хъунущ жыпIэу, тэмэму 
зумыхуапэу унэм укъыщIэкIмэ, дунейм напIэ-
зыпIэм зыкъызэридзэкIыу уэлбанэ хъужынри 
хэлъщ. Е, щIыIэщ жыпIэу, цыджанэ Iув щыптIа-
гъэмэ, хуабэ хъужынурэ укъэпщIэнтIэнущ. Сы-
маджэ ухъунущ тIум щыгъуэми. Дауи, бали-
гъым зыгуэрурэ зэхуигъэкIуэнщ а Iуэхугъуэр, 
ауэ сабийм хузэхэгъэкIынукъым дунейм и 
техьэгъуэхэр. Аращ бжьыхьэм деж сабийхэм уз 
зэрыцIалэхэр къапкърыхьэурэ куэд дыдэ сы-
маджэ щIэхъур. 

Иджыри зы Iуэхугъуэ: бжьыхьэ хуабэм деж 
аллергиер къохъей. ПщIащэ пылъэлъыжахэр 
кIэщIу зэщIэщтыхьатэмэ, апхуэдэ ныкъуса-
ныгъэ къапыкIынутэкъым, ауэ хуэм-хуэмурэ 
гъууэ зэтелъ тхьэмпэхэм дыгъэ къыщытепсэкIэ 
я зэхуакухэр догъуэтыкI, ар жьым ирех ьэ-
жьэжри, цIыхум аллергие кърет, астмэмрэ уз 
зэмылIэужьыгъуэхэмрэ къегъэхъей, иммуни-
тетыр ирегъэхуэх. Бжьыхьэ щхьэ узыр пхузэ-
теIыгъэнущ, пыIэ хуабэ щыптIагъэкIэрэ, до-
хутырхэм зэрыжаIэмкIэ. Псантхуэхэм щIыIэ 
хыхьэурэ щхьэр игъэузу аращ. Къищынэмы-
щIауэ, цIыхур жейкIэ ирикъун хуейщ. Сыту 
жыпIэмэ, ущыжейм дежщ Iэпкълъэпкъыр нэхъ 
ерыщу узыфэхэм щезауэр. 

ФЫРЭ Анфисэ. 

«Адыгэ дуней» лъэпкъ фондым «Сыринэ» япэ 
адыгэ щIалэгъуалэ театрыр къызэрызэригъэ пэщрэ 
куэд дэкIакъым - 2021 гъэ лъандэрэ щыIэу аращ. 
Апхуэдэу щытми, театрыр хунэсащ и цIэр фIыкIэ 
 игъэIуну, республикэм къыщацIыхуну, цIыхубэм я 
гум дыхьэну. Иджыблагъэ Урысейпсо зэпеуэм 
 щагъэлъэгъуащ Къаныкъуэ Заринэ и пьесэмкIэ 
ягъэува «КъежэкI» спектаклыр икIи къыхуагъэфэ-
щащ «Лъэпкъыбзэр зэрихъумэм  папщIэ» дипломым 
и япэ нагъыщэр. 

«ТЕАТРАЛЬНАЯ завалинка» проектыр Урысей Фе-
дерацэм и Президентым и гранткIэ къызэрагъэпэ-
щащ. Мы гъэм щэкIуэгъуэм и 6-м ещэщIанэрэ фес-
тивалыр къызэIуахащ. Ар щекIуэкIащ Одинцовэ 
 районым хиубыдэ Осоргино жылэм щыIэ «Лесной го-
родок» пансионатым. Фестиваль-зэпеуэм я лэжьыгъэ 
ирагъэхьащ Урысейм и щIыналъи 174-м щыщ гуп  46-м. 
«Сыринэр» япеуащ Сыктывкар, Мышкинэ, Омск, Жу-
ковскэ, Муром, Пермь, Киров, Раменскэ, Красноярск, 
Санкт-Петербург, Одинцовэ, Саратов, нэ гъуэщI 
к ъалэхэми къикIа театр гупхэм. Къэбэрдей-Балъкъэ-
рым икIа гупыр гуапэу ирагъэблэгъащ, езы щIалэ-
гъуалэми хэлъэт къызыкъуахащ - адыгэ джэгукIэ 
яхыхьащ. 

Зэпеуэм и къэпщытакIуэ гупым хэтащ театрымрэ ки-
номрэ я актёр Калькаев Роман, театрым и критикхэу 
Глебовэ Еленэрэ Уваров Вячеславрэ, режиссёр Фи-
лонов Владимир. КъэпщытакIуэхэм я унафэщIу щы-
тащ УФ-м щэнхабзэмкIэ щIыхь зиIэ и лэжьакIуэ, ре-
жиссёр Зоринэ Аллэ.Iуэхум къеблэгъащ Жуковскэ къа-
лэ округым и администрацэм и управленэм и унафэщI 
Алфёровэ Ольгэ, актёр, ГИТИС-мрэ  ВГИК-мрэ я до-
цент Снопков Олег, актёр, Щепкиным и цIэр зезыхьэ 
ВТУ-м и доцент Домнин Борис сымэ.

Фестивалым и къызэгъэпэщакIуэхэм, абы щызэ-
пеуэхэм, хьэщIэхэм псалъэ гуапэкIэ захуигъэзащ 
 художественнэ творчествэмрэ гуманитар техноло гие-
хэмкIэ урысейпсо центрым и унафэщI Даниловэ Та-
тьянэ. 

- Илъэс куэд хъуауэ екIуэкI фестивалым къоблагъэ, 
щIалэ дыдэ пэтми, цIыхухэм я гум дыхьэну ху нэса актёр 
гупхэр, абыхэм ядэлажьэ режиссёр Iэзэхэр. Си фIэщ 
мэхъу мы гъэм зи зэфIэкIкIэ ды зыгъэгуфIэхэм театр 
гъуазджэм жыджэру щылэжьэнухэр къазэрыхэкIы-
нур. 2024 гъэм Урысейм и щIы налъэ псоми театр школ-
хэр къыщызэрагъэпэщынущ. НобэкIэ апхуэдэ театр 
мин 30-м нэблагъэ  щыIэщ. Мы фестивалым творческэ 
гупсысэкIэ фы зэры щызэхъуажэр, зыр адрейм фызэ-
ры кIэлъыплъыр куэд и уасэщ, - жиIащ абы. 

Фестивалыр щIэщыгъуэу екIуэкIащ. Утыку иты кIэмрэ 
къэпсэлъэкIэмрэ, къафэмкIэ, режиссурэмкIэ, фех-
тованиемкIэ, бзэ шэрыуагъымкIэ дерсхэр екIуэ кIащ. 
Махуэ къэс ягъэлъэгъуащ спектаклищ-плIы. Театрхэм 
я унафэщIхэмрэ режиссёрхэмрэ папщIэ щхьэхуэу мас-
тер-классхэр щыIащ. Фестивалым и дамыгъэу ягъэ-
хьэзыра хьэпшып цIыкIуфэкIухэр тыгъэ хуащIащ абы 
хэтахэм. 

«Сыринэм» зыкъигъэлъэгъуащ тегушхуарэ екIуу. За-
лым щIэсхэм спектаклыр телъыджэ зэращыхъуам 
щыхьэт техъуэу, ар иуха нэужь щызэпкърахыжым куэ-
дым щIэупщIащ, ягу дыхьа Iыхьэхэр къыхагъэщащ, 
лIы хъужьхэм я хьэл-щэнхэми сюжетым и зэхэ лъыкIэми 
и гугъу ящIащ. Спектаклыр апхуэдизу Iэ зэу ягъэуват, 
актёр ныбжьыщIэхэр я псэр етауэ джэ гуати, театреплъ-
хэм мыхьэнэшхуэ иратыжакъым ар зэрагъэлъэгъуа 
адыгэбзэр къазэрыгурымыIуэм. 

«Сыринэ» щIалэгъуалэ театрым и унафэщI Гу гъуэтыж 
Ахьмэд тепсэлъыхьащ Iуэху дахэм я гуапэу зэрыхэтам. 

- «Театральная завалинка» фестивалышхуэм ады гэ-
б зэкIэ тха пьесэ зэрыщыдгъэлъэгъуар дэркIэ щIы хьщ. 
Iуэхум гуапэу дыхэтащ, спектаклыр дгъэ лъэгъуа 
нэужьи ди бзэм зыри гугъу зэрыри мыгъэхьар, атIэ я 
 гуапэу зэредэIуар зыхыдагъэщIащ. Сыт и уасэ ди актёр 
ныбжьыщIэхэм я зэфIэкIымрэ щIэныгъэмрэ мастер-
классхэм щыхагъэхъуэну Iэмал зэ рагъуэтар! «КъежэкI» 
спектаклыр щызэпкърахым, фестивалым и къэп щы-
такIуэхэм къыхагъэщащ ар европей жыпхъэм тету 
гъэп сауэ къазэрыщыхъуар. Театрым и художественнэ 
унафэщI Къанкъул Ис лъамрэ сэрэ дызыхэтар къэт-
пщытэжу дытепсэлъы хьыжащ, «КъежэкIыр» адэкIи зэ-

«КъежэкIым» и зэфIэкI
пеуэхэм шэн хуейуэ, гъуэгу етыпхъэу, куэдым къацIы-
хуну щхьэпэу къэт лъытащ, - жиIащ Гугъуэтыжым. 

Фестивалыр сыткIи зэпэлъытарэ нэщIысауэ къы  зэ-
рызэрагъэпэщам, абы хуабагъ зэрыщызыхэпщIэм 
 щы хьэт техъуащ «Сыринэм» и художественнэ уна фэщI 
Къанкъул Ислъам:

- Театр дуней телъыджэм зэуэ дыкъыщыхутащ. Сэ 
сы хэтащ фестиваль куэдым. Ауэ мыр псом нэхърэ  нэхъ 
си гум дыхьащ. Дыхуейщ иджыри «Театральная за-
валинка» проектым дыхэтыну, тедгъэзэну. ДэркIэ 
пщIэщ лъэпкъыбзэр зэрытхъумэм папщIэ къыт хуа-
гъэфэща дипломыр Налшык къызэрытшар. Ди ныб-
жьыщIэхэми мыр я япэ фестивалышхуэщ. Ягу ды - 
хьащ мыбы щалъэгъуа псори. Мыпхуэдэ Iуэхугъуэхэм 
сыт щыгъуи хэлъщ щэнхабзэм епха гупсысэхэр, щызы-
богъэцIыху гупсысэ щIэщыгъуэ зиIэ цIыхухэр, щIэны-
гъэми щыхыбогъахъуэ. 

Горькэм и цIэр зезыхьэ Литературэ институтым и 
 студенткэ Сафиулинэ Елизаветэ Одинцовэ щIэкIуам          
и щхьэусыгъуэт «Сыринэм» и «КъежэкIым» еп лъы ныр. 

- ПсалъэкIэ къысхуэIуэтэнукъым «КъежэкIым» сеп-
лъыху зыхэсщIар зыхуэдизыр! ДжэгукIэ Iэмал те  лъы-
джэм щIэлъ гупсысэр къызгурыIуэным зэран хуэ-
хъуакъым адыгэбзэ зэрызмыщIэр. Спектаклыр къы-
зэрызэгъэпэщамрэ актёрхэм я джэгукIэмрэ псори 
гурыIуэгъуэ къысщащIащ. Спектаклыр иуха нэужь, абы 
щыджэгуахэм упщIэхэр трагъэлъалъэрт - ар  хабзэщ, 
зэплъар зэпкърахыжу. Актёр ныбжьыщIэхэр а упщIэ 
къомым псом нэхърэ нэхъыщхьэ зы упщIэкIэ зэры-
пэджэжарщ сэ гуапэу сыкъэзыгъэуIэбжьар: «Ди бзэр 
дауэ къыфщыхъуа?», - щIэупщIащ езы ныбжьы щIэ-
хэр. КъагуроIуэ къызыхэкIа лъэпкъым и щэнхабзэмрэ 
бзэмрэ мыхьэнэуэ яIэр зыхуэдизыр. Ахэр езыхэр ныб-
жьыщIэ дыдэхэщ: хэт школакIуэщ, хэт колледж, инсти-
тут щIэтIысхьэну зигъэхьэзыр къудейщ. Спектакль нэу-
жьым Гугъуэтыж Ахьмэдрэ  Къанкъул Ислъамрэ сеп-
сэлъащ я лэжьыгъэм теухуауэ. Ислъам сыщигъэ-
гъуэзащ спектаклыщIэ елэжьыну дяпэкIэ мурад 
зэриIэр. Пьесэр, абы щыджэгуа ныбжьыщIэхэр, гупым 
и унафэщIхэр зэхуэфэщэжт, сыхуэзэну иджыри си нэ 
къызыхуикIар пьесэр зытха Къаныкъуэ Заринэщ. Сэ 
дяпэкIэ «Сыринэм» игъэ лъэгъуэнухэм сыпэплъэнущ. - 
жиIащ Сафиулинэм. 

«Адыгэ дуней» лъэпкъ фондым и унафэщIхэу Къып 
Гупсэрэ ХьэцIыкIу Раерэ ныбжьыщIэ театрыр зыхэта 
Iуэхум, адыгэ щэнхабзэ зэригъэлъэгъуам, адыгэбзэм 
папщIэ я щхьэр лъагэу зэраIэтам, пщIэ яIэу Налшык 
къызэрекIуэлIэжам щыгуфIыкIащ. 

- Ди фондым къызэригъэпэща «Сыринэ» щIалэ  гъуа-
лэ театрыр урысейпсо зэпеуэм хэтащ. Утыкуш хуэм я 
зэфIэкI щагъэлъэгъуэну гупыж ящIат къэ ралым  
щылажьэ щIалэгъуа лэ театр куэдым. ГурыфIыгъуэщ, 
дызэрыгушхуэщ зэпеуэм «Сы ринэм» текIуэныгъэ 
къызэрыщихьар. Пье сэр зытха  Къаныкъуэ Заринэ къи-
лъытащ джэгуакIуэ ныбжьыщIэхэм  къедэIуэну, къе-
плъынухэм я дежкIэ гурыIуэ гъуафIэ хъун папщIэ, 
пьесэр урысыбзэкIэ зэдзэкIауэ яIэн зэрыхуейр. Зэ-
дзэкIар тхылъымпIэ напэм иту, программэхэм дэлъу 
къэпщытакIуэхэм яIэ щIэлъащ, ауэ утыкур зыгъэб-
жьыфIар адыгэбзэращ. Мэзкуу щыIа щIалэ гъуалэм я 
гуапэу жаIэж зыхэта лъэпкъхэм адыгэбзэм щыщ пса-
лъэ гуэрхэр зрагъэщIэну зэрелIэлIар. Зыхы хьахэр къы-
дахьэхыфащ, гулъытэ лей зыхурагъэщIыфащ я утыку 
итыкIэмкIэ, лъэпкъ гъэсэныгъэ ягъэлъэгъуамкIэ, 
адыгэ джэгу дахэмкIэ. Адыгэбзэр хъумэнымкIэ, 
ефIэкIуэнымкIэ лэжьыгъэ зэращIам папщIэ ФIы щIэ 
тхылъ яIыгъыу къекIуэлIэжащ гупыр. Апхуэдэу, я цIэ 
къраIуащ Къа ныкъуэ Заринэ, Къанкъул Ислъам, Гугъуэ-
тыж Ахьмэд сымэ. Мызыгъуэгум «Сыринэр» зэрызе-
кIуар Къэбэрдей-Балъкъэрым ЩIалэгъуалэм и Iуэ ху-
хэмкIэ и министерствэм къыхуигъэфэща грантырщ. 
«Сыринэр» елIэлIэнущ адэкIи зэрызиужьыным! - жи-
Iащ ХьэцIыкIу Рае.

«Сыринэм» утыку ирихьэу пщIэ къызэрилэжьа 
 «КъежэкI» спектаклыр сыт хуэдэ зэманми поджэж. 
Уегъэгупсысэ, уегъэнэщхъей, хэкIыпIэ уегъэлъыхъуэ, 
гушыIэ щабэ зэрыщIэлъми щIэщыгъуэ къыпщещI. 
«КъежэкIым» адэкIи и гъуэгур дахэ хъуну дэри ди гуа-
пэщ. 

ГУГЪУЭТ Заремэ.

Узыншагъэ

Бжьыхьэ хуабэр
зэранщ



Зыгъэхьэзырар
НЭЩIЭПЫДЖЭ Замирэщ

Гъэлъэгъуэныгъэхэр

КъБР-м и Лъэпкъ музейм ща-
гъэлъагъуэ «Карусель» выстав-
кэм фыщеплъыну Iэмал щыIэщ 
сурэтыщI Нестеренкэ Эдит и 
лэжьыгъэ гъэщIэгъуэнхэм.

МЫР Эдит и ещанэ гъэлъэ-
гъуэныгъэщ. СурэтыщIым и япэ 
выставкэр щекIуэкIащ иужьрей 
илъэсиплIым ар щыпсэу Москва 
къалэм. Фигу къэдгъэкIыжын-
щи, ди республикэм гъатхэм 
 къы щызэрагъэпэщауэ щытащ 
Эдит и лэжьыгъэхэр щызэхуэ-
хьэса «Что ты чувствуешь?» 
выставкэр. Езым къызэрилъы-
тэмкIэ, и сурэтхэр экспрессио-
низм лIэужьыгъуэм пэгъунэгъущ.

Налшык и Сабий художест-
веннэ школыр къэзыуха, зи Iэ-
щIагъэкIэ лингвист Эдит зэ ры-
жиIэмкIэ, и лэжьыгъэхэр зытриу-
хуэр XIX лIэщIыгъуэм и цIыху-

Блэ кIамрэ къэкIуэнумрэ зэпы зы щIэ лъэмыж

хэрщ, абы хиубыда и Iыхьлыхэрщ. 
Гъэлъэгъуэныгъэм щызэхуэ-

хьэ сащ «Темный период», 
«Светлый период», «Карусель» 
зыфIища лэжьыгъэхэр. ЦIыхухэм 
я хьэл-щэнхэм, гъэм и зэманхэм 

хуэ дэу, зэрызахъуэжыр, языны-
къуэхэм дунейр уэтIпсытI, пша-
гъуэ хъуми, дыгъэпс махуэхэр 
къызэры кIэ лъыкIуэр - аращ 
гупсысэу мы су рэтхэм ящIэлъыр. 
«Карусель» Iыхьэм  хохьэ сабии-

гъуэмрэ сабийхэмрэ ятеухуа 
сурэт щхъуэ кIэплъыкIэхэр. Абы 
щызэхуэхьэсащ езым и сабии-
гъуэм, «дуней телъыджэм» ухэ-
зышэ и гукъэ кIыжхэмрэ хъуэпса-
пIэхэмрэ. Блэ кIамрэ къэкIуэнум-

рэ зэпы зы щIэ лъэмыжщ а сурэт-
хэр. Балигъхэми сабийхэми 
яхуэгъэзащ Эдит и сурэтхэр. Абы 
и лэжьыгъэхэм дихьэххэр, ахэр 
зэ хуэзыхьэсхэр мащIэкъым, 
аращ Москва и галерее нэхъ 
цIэрыIуэхэми щIрагъэблагъэр. 

Музейм и унафэщI Накуэ Фе-
ликс мы Iуэхум теухуауэ къы-
щыпсалъэм къыхигъэщащ  лэ-
жьыгъэхэр зэрыщIэщыгъуэр, 
Эдит зыми емыщхь, езым и хъэтI 
зэриIэжыр, и сурэтхэр ди музейм 
дяпэкIи щигъэлъэгъуэну зэригуа-
пэр. 

Зэхыхьэм къыщыпсэлъащ су-
рэтыщIхэу Ахъмэт Лиуанрэ Дзэ-
гъэл Iэуесрэ. Гъэлъэгъуэныгъэр 
щэкIуэгъуэм и кIэ пщIондэ 
екIуэкIынущ.

ТЕКIУЖЬ Заретэ.
Сурэтыр 

Къарей Элинэ трихащ.

Налшык къалэм и спорт комплексым иджыблагъэ щекIуэ-
кIащ балъкъэр усакIуэ Мечиев Кязим и фэеплъ урысейпсо 
зэхьэзэхуэ. 

ЗЭПЕУЭМ хэтащ къэралым и щIыналъэхэм ящыщу 26-м я бэ-
накIуэ ныбжьыщIэу 500-м нэблагъэ - Кавказ Ищхъэрэм и адрей 
щIыпIэхэм, Кърымым, Ямало-Ненецкэ округым, Астрахань облас-
тым, Тывам, Татарстаным, Мэзкуу, нэгъуэщIхэми къикIауэ. 

ГъэщIэгъуэну икIи удэзыхьэхыу екIуэкIа зэхьэзэхуэм дыщэ ме-
далыр къыщихьащ Бахъсэн куейм хыхьэ Ислъэмей къуажэм           
щыщ бэнакIуэ Елмэс Къантемыр. ЩIалэр зыхэтыр килограмм 68-
рэ зи хьэлъагъ гупырщ, и тренерхэр Жолдащ Зэчыррэ Елмэс Ар-
туррэщ.

Зэхьэзэхуэм къыхэжаныкIахэм кубокхэр, медалхэр, щIыхь 
тхылъхэр иратащ икIи Iэмал ягъуэтащ Урысей Федерацэм па-
шэныгъэр щыубыдынымкIэ ныбжьыщIэхэм ирагъэкIуэкIыну зэ-
пеуэм хэтыну. 

НАУРЗОКЪУЭ Ислъам. 

Къэрэшей-Шэрджэсым футболыр фIыуэ зылъагъуу исхэр 
зыщыгуфIыкIа зы Iуэхугъуэ къадэхъуащ иджыблагъэ. Ахэр 
илъэс 20 хъуауэ зыщIэхъуэпсар - республикэм футболымкIэ 
профессиональнэ командэ иIэныр - хэгъэгум и Iэтащхьэм и 
фIыгъэкIэ къагъэщIэрэщIэжащ. 

АПХУЭДЭ дзыхь зрагъэза щIалэхэм, Абидокъуэ Вадим зи 
 пашэхэм (командэм и капитанщ), хуабжьу жэуаплыныгъэшхуэ 
яхэлъу къыщIэкIащ икIи зэрыхьэ утыкухэм пашэныгъэ щызыIэ-
рагъэхьэу апхуэдэщ. Псалъэм къыдэкIуэу жыпIэмэ, 2023 гъэм на-
къыгъэм и 31-м республикэм и стадионым III дивизионым Кавказ 
Ищхъэрэ, Ипщэ щIыналъэхэр къызэщIэзыубыдэ чемпионатыр 
къыщызэIуахауэ щытащ. А махуэм Къэрэшей-Шэрджэсым и 
«Нарт» командэр Каспийск къикIа «УОР-Дагъыстаным» 4:2-уэ 
текIуащ. Абдеж къыщыщIидзащ «Нартым» и ехъулIэныгъэр, фут-
бол командэ 16 щызэпэщIэта чемпионатым и кIэух джэгугъуэм 
 нэсащ КъШР-м и командэр икIи щыджэгуащ. Абы кърикIуащ 
«Нартыр» етIуанэ лигэм щыджэгуну Iэмал зэригъуэтар. 

Иджы аргуэру зы гуфIэгъуэ хъыбар къаIэрыхьащ футболыр 
фIыуэ зылъагъухэм. ФутболымкIэ урысейпсо зэпеуэ иным 
иджыблагъэ 2-нэ увыпIэр къыщихьащ Абидокъуэм и командэм. 
 КъищынэмыщIауэ, чемпионатым и джэгуакIуэ нэхъыфI хъуари, 
бомбардир нэхъыщхьэу абы хэтари (голиплI дигъэкIащ) Абидокъуэ 
Вадимщ. Чемпионатым и гъуащхьэтет нэхъыфIу къалъытащ а ко-
мандэм щыщ Дьяченкэ Александр. 

НЭЩIЭПЫДЖЭ  Замирэ.

Ислъэмей щIалэм и
дыщэ медалыр

НэхъыфIхэм хабжэ 

«Биолог -Новокубанск» 
(Прогресс) - «Спартак-Нал-
шык» (Налшык) - 0:3 (0:2). Нал-
шык, «Спартак» стадионым. 
ЩэкIуэгъуэм и 15-м. ЦIыхуи 
150-рэ еплъащ.

Судьяхэр: Шамарэ (Дон Iус 
Ростов), Головченкэ (Дон Iус 
Ростов), Габагков (Владикав-
каз).

«Биолог-Новокубанск»: Ко-
валёв, Ливаднов (Пунегов, 55), 
Мамкин, Каргин, Пириев, Бори-
сов (Изосимов, 46), Аветиков, 
(Ляшенкэ, 78), Коротков (Ду-
даев, 55), Малыш, Миносян 
(Моргунов, 73), Полях.

« С п а р т а к - Н а л ш ы к » : 
 Къу мыкъу, Далиев, КIэдыкIуей, 
Березов, Хьэшыр (Нартщауэ, 
87), Мэкъуауэ (Гуэгузокъуэ, 87), 
Мас ленников, Жангуразов (Се-
ляев, 68), Топурие (Дмитриен-
кэ, 76), Торосян, ЛIуп (Котов, 
68).

Топхэр дагъэкIащ: ЛIупым, 
24 - (0:1), ЛIупым, 38 - (0:2), Хьэ-
шы рым, 52 - (0:3).

Дагъуэ къыхуащIащ: Бере-
зовым, Поляхым, КIэдыкIуейм.

Урысей Федерацэм футбо-
лымкIэ и етIуанэ лигэм и «Б» 
дивизионым хэт командэхэм 
ирагъэкIуэкI зэхьэзэхуэхэм я 
етIуанэ Iыхьэм ипкъ иткIэ щэ-
кIуэгъуэм и 15-м «Спартак-Нал-
шыкыр» щыхьэщIащ Красно-
дар крайм и командэ «Биолог-
Новокубанск»-м и деж.

ГъащIэм къызэригъэлъа-
гъуэщи, уэ нэхърэ нэхъ къа-
рууншэм, зыхузэфIэмыкIым те-
гушхуэгъуафIэщ, абы жэуап 
къуитыжыфынукъым. Мы зэIу-
щIэр зэрекIуэкIари апхуэдэ гуэ-
рущ. Япэм щыгъуэ зэ кIэлъ -
хьэу жьу тхуэнейрэ хэгъэрейхэм 
дыкъыхагъэщIауэ (ди унэ ды-
щыIэуи, хьэщIапIэ дыкIуауи) 
къыпхуэмыщIэжыну, Iуэхум зы-
зэ ридзэкIыжат а махуэм. Ди 
щIалэхэм ялъэкI къамыгъанэу 
дагуащ я ныкъуэкъуэгъухэр. 
Ауэ абы щхьэусыгъуэ иIэщ. 
Къыт текIуэу щыта япэрей 
 «Био лог-Новокубанск»-р щы-
Iэж  къым. НэгъуэщIу жыпIэмэ, 
командэр мы гъэм турнир таб-
лицэм зыкIи щыгугъэжыркъы-
ми, къэкIуэну илъэсым мыпIа-
щIэу, къызэмыплъэкIыу зыхуе-
гъэхьэзыр - ныбжьыщIэхэр Iуэ-
хум къыхешэ, а хэр егъэджэгу, я 
Iэзагъэм хрегъэ гъахъуэ, тре-
гъэгушхуэ. 

«Спартак-Налшыкым» ар 
ищIэ хуэдэу зэIущIэр иригъэ-
жьащ, икIи хэгъэрейхэм я гъуэр 
япэ дакъикъэхэм къыхуэщтэну 
щытащ. ЯпэщIыкIэ штраф-

Мэджэгуф… щыхуейм деж
нойм имыхьэу гъуащхьауэ ЛIуп 
Ислъам лъэщу зэуа топым 
 гъуащхьэхъумэ Ковалёв Роман 
къригъэгъэзащ. Абы иужькIи, 
зэман куэд дамыгъэкIыу, нал-
шыкдэсхэм зэIущIэм и бжы-
гъэр къызэIуахын хуеящ, ауэ 
Топурие Тамаз гъуэ нэщIым то-
пыр худэгъэкIакъым. Зэры-
жаIэу, ар пхудэмыхуну нэхъ гу-
гъут, думыхуным нэхърэ.

Ди щIалэхэр ебгъэрыкIуэ 
зэпытт, хэгъэрейхэм щхьэ-
къэIэт жыхуаIэр ирамыту, икIи 
апхуэдэ егугъуныгъэм мыгувэу 
фейдэ къыхахащ. ЗэIущIэм и 
24-нэ дакъикъэм «Биолог-Но-
вокубанск»-м топ худигъэкIащ 
ЛIуп Ислъам. Командэм къи-
лэжьа штрафнойр къыхата 
нэужь, ар IэкIуэ лъа кIуэу щхьэ-
кIэ гъуэм дигъэкIащ абы. 

ЛIупыр къызэрыкIати, я хьэр-
хуэрэгъу командэм и топ-
джэгухэм яхуэубыдыртэкъым. 
ЕтIуа нэ топыр дэзыгъэкIари 
аращ. КъыпэщIэта топджэгу-
хэм я зэ хуакум дэжри яIэ щIэ-
кIащ икIи лъэщу зэуа топым 
къызэрыригъэгъэзэн Iэзагъ Ко-
валёвым абдежым къыкъуэкIа-
къым. ЗэIущIэм и 38-нэ дакъи-
къэр екIуэкIыу арат. 

Зэхьэзэхуэм и етIуанэ Iыхьэри 
налшыкдэсхэм жыджэру ира-
гъэжьащ, гъуэр къызэращтэн 
Iэмалхэр зэкIэлъхьэужьу хэ-
гъэрейхэм я гъуащхьэм деж 
къы щызэрагъэпэщ зэпытт. 

Дызыхэт гупым щыджэгу ко-
мандэхэм а махуэм ирагъэ-
кIуэкIа зэIущIэхэм я топ нэхъ 
дахэ дыдэр дэзыхуар Хьэшыр 
Алану пхужыIэнущ. Топджэгу 
губгъуэм и сэмэгурабгъумкIэ 

ар ежэкIри, штрафнойм илъэ-
дащ, жыжьэ мыкIуэуи, гъуащ-
хьэтет Ковалёвым и гущхьэ 
къэ мыкIыххэу, топым еуэри, 
абы къыпекIуэкIыу дахэкIейуэ 
гъуэм и плIанэпэ нэхъ жыжьэм 
дигъэкIащ. Абы щыгъуэ зэIу-
щIэм и 52-нэ дакъикъэр екIуэ-
кIыу арат.

ИужькIэ налшыкдэсхэр нэхъ 
зэтесабырэ хуэдэу хъуащ, къы-
пэщIэт командэм и гъуэм еб-
гъэрыкIуэнри нэхъ кIащхьэ 
ящIащ. Хэгъэрейхэри арат зы-
хуеиххэри, ди щIалэхэм къате-
гуплIэу хуежьащ. Зэм Къумы-
къум къригъэлащ, зэм гъуэ 
 нэ щIым кIуэ топыр щхьэкIэ 
 къыдахыжащ. Сытми, къыт пэ-
щIэтахэм сыт ямыщIами, къэ-
нэжа зэманым я къару хури-
къужакъым зэIущIэм и бжы-
гъэр яхъуэжыну. 

Урысей Федерацэм футбо-
лымкIэ и етIуанэ лигэм и «Б» 
дивизионым хэт командэхэм 
щэкIуэгъуэм и 15-м ирагъэкIуэ-
кIа адрей зэIущIэхэр мыпхуэдэ 
бжыгъэхэмкIэ иухащ: СКА - 
«Победа» - 1:0, «Севастополь» - 
«Динамо-2» - 1:0, «Динамо» 
(Став рополь) - «Алания-2» - 1:0. 
Зэрынэрылъагъущи, хьэщIапIэ 
щыIэу ди командэм фIэкIа зы-
ми текIуэныгъэр къыхуэхьа-
къым. Джэгугъуэ кIуам «Севас-
тополь»-м къыдищIар «Биолог-
Новокубанск»-м трикъутэжащ. 

КъыкIэлъыкIуэ зэIущIэр 
«Спар так-Налшыкым» щригъэ-
кIуэкIынур щэкIуэгъуэм и 19-щ. 
А махуэм ди командэм къри-
гъэблэгъэнущ Дон Iус Ростов и 
СКА-р. 

БАТОКЪУЭ  Албэч. 

Футбол

 Урысей Федерацэм футболымкIэ и етIуанэ лигэм 
и «Б» дивизионым зэхьэзэхуэр зэрыщекIуэкIыр

Дж.

6
6
6
6
6
6
6
6

Къ.

4
6
3
1
2
0
1
0

З.

2
0
1
1
2
2
3
3

Т.

18- 5
18-8
15-13
18-18
15-13
9-17
6-13
13-25

О.

27
27
20
15
14
12
9
9

ФI.

0
0
2
4
2
4
2
3

Командэхэр

1. «Севастополь»
2.  СКА
3.  «Спартак-Налшык»
4.  «Алания-2» 
5. «Динамо-2» 
6. «Биолог-Новокубанск»
7.  «Динамо» 
8.  «Победа» 

Гу зылъытапхъэ: зэхьэзэхуэм и япэ Iыхьэм къыщахьа очко бжы-
гъэхэри турнир таблицэм къыщыгъэлъэгъуащ.


